Vendim nr. 44, datë 19.05.2009

Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Sokol Berberi,

Anëtar i        “            “


Xhezair Zaganjori,

Anëtar i        “            “

në datën 19.05.2009, mori në shqyrtim paraprak kërkesën me nr.44 Akti, që i përket:

K Ë R K UE S:
ARBEN ISUFAJ
O B J E K T I:
Shfuqizimi si antikushtetues i vendimeve nr.638/1, datë 25.07.2008 të Gjykatës së Rrethit Gjyqësor Tiranë; nr.402, datë 15.08.2008 të Gjykatës së Apelit Tiranë; nr.283, datë 19.11.2008 të Kolegjit Penal të Gjykatës së Lartë. 

Kolegji i Gjykatës Kushtetuese, pasi shqyrtoi kërkesën dhe bisedoi çështjen në tërësi,

V Ë R E N:

Në vitin 2002, ndaj kërkuesit ka filluar procedimi penal për veprat penale “të vrasjes me paramendim” dhe “armëmbajtjes pa leje”, mbi bazën e dyshimit të arsyeshëm se gjurma e gishtave e gjetur në armën pistoletë ishte e tij, fakt i cili u provua nga ekspertiza. Për këtë shkak, kërkuesi është hetuar në masën e sigurisë “arrest me burg”. Gjatë gjykimit në Gjykatën e Rrethit Gjyqësor Tiranë, aktet e ekspertimit u deklaruan të papërdorshme për shkak të mosrespektimit të nenit 179/2 të KPP dhe u vendos të bëhej riekspertimi (datë 17.01.2005), i cili konkludoi se gjurma nuk është lënë nga i pandehuri (kërkuesi). Mbi këtë bazë, gjykata pranoi kërkesën e prokurorisë për tërheqjen e akteve. Prokuroria kërkoi riekspertim nga grup ekspertësh, të cilët arritën në përfundimin se gjurma e gjetur “nuk ka karakteristika të veçanta të shprehura mjaftueshëm për identifikim”. Mbi këtë bazë, prokurori pushoi çështjen në ngarkim të kërkuesit, duke pezulluar hetimet e mëtejshme. 

Në vitin 2007 organi i akuzës ka rifilluar hetimin e çështjes penale dhe, me shkresën e datës 02.02.2008, Instituti i Policisë Shkencore i Ministrisë së Brendshme i ka përcjellë prokurorisë një akt ekspertimi të kryer nga një ekspert i policisë metropolitane angleze, sipas të cilit gjurma e fiksuar në armën e gjetur në vendngjarje ishte e formuar nga personi në hetim Arben Isufaj (kërkuesi). Mbi bazën e këtij akti ekspertimi, prokuroria kërkoi nga Gjykata e Rrethit Gjyqësor Tiranë vendosjen e masës së arrestit me burg, e cila u pranua prej saj dhe u la në fuqi edhe nga Gjykata e Apelit Tiranë me vendimin nr.90, datë 06.03.2008. Kolegji Penal i Gjykatës së Lartë, me vendimin nr.114, datë 28.05.2008, vendosi prishjen e vendimeve të mësipërme dhe lirimin e menjëhershëm të kërkuesit, me arsyetimin se akti i ekspertimit i kryer nga eksperti britanik është marrë në kundërshtim me rregullat e KPP dhe nuk ka vlerë. Prokuroria, me datë 11.06.2008 urdhëron një tjetër akt ekspertimi nga Zyra Britanike e Scotland Yard, duke ndaluar kërkuesin me datë 12.06.2008. Gjykata e Rrethit Gjyqësor Tiranë vendos arrest me burg, vendim i cili lihet në fuqi nga dy gjykatat më të larta.

Kërkuesi pretendon se ndaj tij është zhvilluar një proces i parregullt, pasi akti i ekspertimit, mbi bazë të të cilit është vendosur masa e arrestit me burg, është marrë në kundërshtim me dispozitat e KPP. Duke qenë se prova e vetme është gjurma e gjetur në vendngjarje dhe kjo provë i është nënshtruar 5 ekspertimeve, të cilat kanë arritur në konkluzione të ndryshme, rezulton se dyshimi i arsyeshëm për ndjekjen penale të kërkuesit është i pabazuar. Si pasojë, atij i është cenuar liria personale e parashikuar nga neni 27/1 i Kushtetutës.

Kolegji i Gjykatës Kushtetuese, pasi u njoh me vendimet e gjykatave të zakonshme dhe komunikimeve midis organit të akuzës dhe ekspertëve, vlerëson se është e vërtetë se ka pasur disa akte ekspertimi, disa prej të cilëve nuk kanë arritur në përfundim të qartë, për shkak të mungesës së shenjave të qarta, dhe disa të tjerë kanë provuar që gjurmët i takojnë kërkuesit. Është detyrë e gjykatave të zakonshme të vlerësojnë nëse prova është marrë apo jo në përputhje me dispozitat procedurale dhe më pas nëse është apo jo bindëse për ndalimin apo dënimin e autorit të veprës. Pikërisht një gjë e tillë është bërë në rastin kur një nga ekspertimet e kryera për këtë qëllim është konstatuar me mangësi procedurale nga Kolegji Penal i Gjykatës së Lartë me vendimin nr.114, datë 28.05.2008. Mbi këtë vendim është urdhëruar riekspertimi, mbi bazën e të cilit është vendosur masa e ndalimit arrest me burg për kërkuesin. 

Nisur nga sa më sipër, Kolegji i Gjykatës Kushtetuese çmon se është detyrë e gjykatave të zakonshme dhe jo e Gjykatës Kushtetuese, që gjatë debatit gjyqësor të vlerësojë nëse provat mbi të cilat duhet të vendoset masa e ndalimit janë marrë apo jo në përputhje me dispozitat procedurale penale.

PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

